
Sarajevo, maj 2015. godine 



   

Na osnovu člana 13. stav (1) tačka d.) i stava (2) Zakona o odbrani Bosne i Hercegovine  

(„Službeni glasnik BiH“, broj: 88/05) i člana 6. stav (7) tačka h) Zakona o službi u 

Oružanim snagama Bosne i Hercegovine (Službeni glasnik BiH“, broj: 88/05, 53/07, 59/09, 

74/10 i 42/12), Ministar odbrane Bosne i Hercegovine, donosi: 

 

PRAVILNIK  

O KLUBOVIMA PUKOVA ORUŽANIH SNAGA BOSNE I HERCEGOVINE     

 

 

POGLAVLJE I. OPĆE ODREDBE 

 

Član 1. 

(Predmet Pravilnika) 

Ovim pravilnikom regulira se: osnivanje klubova, djelatnosti klubova, organizacija, uvjeti i 

način rada klubova, članstvo u klubovima, personal klubova i finansiranje klubova pukova 

Oružanih snaga Bosne i Hercegovine.  

 

Član 2. 

(Definicije) 

Izrazi korišteni u ovom pravilniku imaju sljedeće značenje: 

a) „Klub pukova“ je društveni klub pukova u  kojem se obavljaju društvene, kulturne i 

sportske aktivnosti, kojima se zadovoljavaju potrebe pripadnika pukova i članova kluba 

ili udruženja pukova;  

b) „Član kluba puka“ je pripadnik Oružanih snaga Bosne i Hercegovine (u daljnjem 

tekstu: OS BiH) koji je pripadnik tog puka, pripadnik OS BiH koji je pripadnik drugog 

puka, bivši pripadnik tog puka ili druga osoba iz Ministarstva odbrane Bosne i 

Hercegovine (u daljnjem tekstu: MO BiH)  i OS BiH, koja se učlanjuje u klub puka na 

dobrovoljnoj osnovi i u skladu sa uvjetima koji se propisuju za članstvo u istome.  

 Član kluba puka može biti punopravni član kluba puka, pridruženi član kluba puka i 

počasni član kluba puka. 

c) „Punopravni član kluba puka“ je pripadnik OS BiH koji je pripadnik tog puka.  

d) „Pridruženi član kluba puka“ je osoba koja nije u statusu pripadnika puka, pripadnik 

OS BiH koji je pripadnik drugog puka, bivši pripadnik tog puka ili druga osoba iz MO 

i OS BiH, koja se učlanjuje u klub puka i članovi njihovih porodica koji se učlanjuju u 

klub na dobrovoljnoj osnovi, u skladu sa uvjetima koji se propisuju za članstvo u 

istome. 

e) „Počasni član kluba puka“ je osoba koja  je imala ili ima značajan doprinos 

realizaciji pukovskih aktivnosti. Ovaj status može dodijeliti komandant puka na 

prijedlog klupskog odbora.  

 

 

 

 

 



   

POGLAVLJE II. DJELATNOST KLUBOVA PUKOVA 

 

Član 3. 

(Aktivnosti i sadržaji klubova) 

(1) U klubovima se mogu realizirati sljedeće aktivnosti: 

a) naučno ili stručno predavanje ili skup (javna tribina, okrugli sto, seminar i sl.);  

b) koncerti, predstave, vjenčanja, izložbe, komemoracije i sl.,  

c) sastanci i konferencije;  

d) promocije knjiga, časopisa i drugih naučnih, stručnih, umjetničkih publikacija; 

e) održavanje društvenih i sportskih aktivnosti; 

f) održavanje aktivnosti humanitarnog karaktera; 

g) okupljanje članova i njihovih porodica; 

h) organiziranje susreta i saradnja sa udruženjima branilaca, drugim nevladinim 

udruženjima i pravnim osobama; 

i) vjerske aktivnosti. 

(2)  Klubovi mogu imati i sljedeće sadržaje:  

a) sadržaji vezani za očuvanje nasljeđa, tradicije i identiteta vojski i naroda čije 

tradicije baštine pješadijski pukovi, kao i tradicija i nasljeđa OS BiH; 

b) biblioteka i internet klub; 

c) vjerski sadržaj;  

d) pružanje ugostiteljskih usluga; 

e) projekcije. 

(3) Za organiziranje i provedbu navedenih sadržaja nadležan je rukovodilac kluba, u 

koordinaciji s klupskim odborom i komandantom puka. 

(4) Realizaciju sadržaja i aktivnosti iz ovog člana odobrava komandant puka. 

(5) Skupovi političkih stranaka ili skupovi s političkim sadržajem ili namjerom, ne mogu 

se održavati u klubu. 

 

Član 4. 

(Odobravanje sadržaja osobama izvan sastava MO i OS BiH) 

(1) Odobravanje realizacije sadržaja iz člana 3. stav (2) na kojima učestvuju ili koje 

organiziraju osobe izvan sastava MO i OS BiH, odobrava ministar odbrane Bosne i 

Hercegovine (u daljnjem tekstu: ministar odbrane) na prijedlog komandanta puka i 

saglasnost načelnika ZŠ OS.  

(2) Iznajmljivanje i ustupanje prostora kluba odobrava ministar odbrane, u skladu sa 

važećim propisima. 

 

 

 

 

 

 



   

POGLAVLJE III. OSNIVANJE, ORGANIZACIJA I UPRAVLJANJE KLUBOVIMA   

 

Član 5. 

(Osnivanje klubova) 

(1) Na prijedlog komandanta puka i saglasnost načelnika Zajedničkog štaba Oružanih 

snaga (u daljnjem tekstu: načelnik ZŠ OS), ministar odbrane odobrava osnivanje kluba 

puka. 

(2) Prijedlog za osnivanje kluba puka iz stava (1) ovoga člana, načelno, sadrži: 

a) naziv kluba; 

b) sjedište kluba, (lokacija i objekte kluba); 

c) personal; 

d) radno vrijeme kluba (tokom dana, sedmice, mjeseca); 

e) sadržaj i aktivnosti kluba. 

(3) Ako se klub ne nalazi u objektu koji je u vlasništvu MO BiH, primijenit će se odredbe 

člana 8. stav (3) Pravilnika o pukovima. 

(4) Klubovi pukova se upisuju u evidencije koje se vode u  MO i OS BiH. 

(5) U okviru svojih djelatnosti, klubovi pukova mogu se baviti uslužnim djelatnostima, u 

skladu sa važećim propisima koji reguliraju ovu oblast, a u skladu sa članom 3. ovoga 

pravilnika.  

 

Član 6. 

(Organizacija klubova) 

(1) Puk upravlja jednim ili više klubova, zavisno o članstvu i potrebama pukova. Klubovi 

mogu biti oficirski, podoficirski i vojnički ili zajednički. 

(2) Klub puka treba imati prostorije neophodne za ispunjavanje sadržaja, u skladu sa 

odobrenjem ministra odbrane o osnivanju kluba.  

(3) U klubovima se vodi dnevnik rada kluba puka koji sadrži podatke o učesnicima i 

realiziranim aktivnostima. 

(4) Godišnji izvještaj o radu kluba puka je sastavni dio godišnjeg izvještaja o radu 

komande puka. 

 

Član 7. 

(Klupski odbor) 

(1) Klupski odbor je tijelo koje upravlja klubovima puka i imenuje se iz reda punopravnih 

članova kluba. Klupski odbor za svoj rad odgovara komandantu puka. 

(2) Na prijedlog komandanta puka i saglasnost načelnika ZŠ OS, ministar odbrane imenuje 

klupski odbor. 

(3) Broj članova klupskog odbora ne može biti manji od tri člana. Klupski odbor na prvoj 

sjednici usvaja poslovnik o radu. 

 

Član 8. 

(Nadležnost klupskog odbora) 

Klupski odbor predlaže komandantu puka:  



   

a) planove rada kluba puka; 

b) finansijski plan kluba;  

c) kućni red u klubu;  

d) aktivnosti neophodne za funkcioniranje kluba;  

e) radno vrijeme kluba i  

f) promjene u organizaciji rada kluba puka.   

 

 

POGLAVLJE IV. ČLANSTVO  I  PERSONAL U  KLUBOVIMA PUKOVA 

 

Član 9. 

(Članstvo u klubu puka) 

(1) Članstvo u klubu određuje se u skladu sa Pravilnikom o pukovima OS BiH.  

(2) O prijemu u članstvo odlučuje klupski odbor kluba puka na osnovu podnesene 

pristupnice. 

(3) Pristupnice učlanjenih osoba unose se u evidenciju članova kluba puka, koju vodi 

klupski odbor. 

(4) Članske iskaznice osigurava komanda puka, a na zahtjev klupskog odbora. 

(5) Članovi i gosti kluba puka ne mogu biti osobe iz člana 28. Pravilnika o pukovima. 

 

Član 10. 

(Prava i obaveze članova klubova pukova) 

(1) Prava punopravnih članova kluba su: 

a) korištenje svih usluga koje pruža klub; 

b) da budu birani u klupske odbore.  

(2) Prava pridruženih članova kluba su korištenje svih usluga koje pruža klub. 

(3) Obaveze članova kluba su: 

a) plaćanje članarine u skladu sa članom 21. stav (1)  Pravilnika o pukovima, osim 

počasnih članova; 

b) poštivanje kodeksa ponašanja u klubu puka, koji propisuje komandant puka. 

 

Član 11. 

(Isključenje iz članstva kluba puka) 

(1) Klupski odbor može trajno ili privremeno obustaviti članska prava u klubu članu koji 

ne izvršava svoje dužnosti ili zloupotrebljava svoja prava iz ovoga pravilnika.  

(2) Klupski odbor je dužan pokrenuti postupak isključenja iz članstva zbog tih zloupotreba 

pred komandom puka.  

(3) Članska prava u klubu nastavljaju se ili obustavljaju na osnovu akta komandanta puka. 

 

 

 



   

Član 12. 

(Članarina) 

(1) Članarina je dobrovoljni iznos novčanih sredstava za pripadnike pukova. 

(2) Članarina je obavezni iznos novčanih sredstava za ostale članove kluba i pridružene 

članove kluba puka.  

(3) Na pridružene članove kluba puka primjenjivat će se odredbe člana 21. stav (4) i (5) 

Pravilnika o pukovima.  

(4) Iznos mjesečne članarine određen je članom 21. Pravilnika o pukovima.  

 

Član 13. 

(Personal kluba) 

(1) Komandant puka određuje rukovodioca kluba, iz sastava puka koji je odgovoran za rad 

kluba. 

(2) Za rad klubova puka, po potrebi, može se angažirati osoblje, kao što su: kuhari/ce, 

konobari/ce, osobe za održavanje higijene i drugo osoblje. 

(3) Angažman osoba iz stava (2) ovoga člana može se vršiti od službenika MO BiH i 

pripadnika OS BiH, u skladu sa propisima. 

(4) Klub puka za potrebe iz stava 2. ovog člana može angažirati i druge pravne i fizičke 

osobe sa kojima MO BiH putem ugovora regulira međusobni odnos, u skladu sa 

postojećom regulativom. Angažiranje odobrava ministar odbrane na prijedlog 

komandanta puka i saglasnost načelnika ZŠ OS. 

(5) Osobe angažirane za potrebe iz stava (2) ovog člana za svoj rad direktno su odgovorne 

rukovodiocu kluba. 

 

 

POGLAVLJE V. FINANSIRANJE KLUBA PUKA 

 

Član 14. 

(Finansijska sredstva za rad kluba) 

(1) Finansijska sredstva za rad kluba osiguravaju se iz sredstava finansijskog fonda puka, 

što je regulirano članom 6. stav (7) tačka b.) Zakona o službi u OS BiH i Poglavljem 

IV – Finansiranje pukova Pravilnika o pukovima. 

(2) U skladu sa stavom (1) ovog člana, iz finansijskog fonda puka finansiraju se sadržaji 

definirani u članu 3. ovoga pravilnika. 

 

Član 15. 

(Planiranje, korištenje i izvještavanje po finansijskim sredstvima) 

(1) Planiranje i osiguranje finansijskih sredstava za rad klubova vrši se dostavljanjem 

prijedloga budžetskog zahtjeva komande puka, u skladu sa konceptom i procedurama 

sistema planiranja, programiranja, budžetiranja i izvršenja (SPPBI).  

(2) Planiranje potrebnih materijalnih sredstava za rad klubova vrše komande pukova 

svojim planovima nabavke koji su  sastavni dio Plana nabavke MO i OS BiH za 

planiranu budžetsku godinu. 



   

(3) Izvještaj komande puka o realizaciji odobrenog finansijskog plana je sastavni dio 

finansijskog izvještaja MO i OS BiH.  

 

 

POGLAVLJE VI .  ZAVRŠNE ODREDBE 

 

Član 16. 

(Prelazne odredbe) 

(1) Korištenje i realizacija finansijskih sredstava iz finansijskog fonda puka regulirat će se 

posebnim aktom ministra odbrane u roku od 60 dana od dana stupanja na snagu ovoga 

pravilnika. 

(2) Komandant puka odobrava SOP o radu kluba puka u roku od 60 dana od dana stupanja 

na snagu ovoga pravilnika. 

 

Član 17. 

(Stupanje na snagu) 

Pravilnik stupa na snagu osmoga dana od dana objavljivanja u „Službenom glasniku BiH“. 

 

 

 

 


